
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Suka untuk
saya mengingatkan saudara-saudara sekalian agar tidak melakukan perkara-perkara
yang lagha seperti berbual-bual dan berhentilah dahulu dari bermain telefon bimbit.
Dengar dengan tekun khutbah ini. Mudah-mudahan ia membawa banyak pengajaran
kepada kita semua. Khutbah pada hari ini bertajuk: “Penamat Ramadan: Titik Mula

Perubahan”.

SIDANG JEMAAH YANG DIRAHMATI ALLAH,
Kita kini berada di penghujung Bulan Ramadan, satu bulan yang sarat dengan keberkatan
dan rahmat Allah SWT. Sepatutnya, ketika ini kita semakin mempertingkatkan ibadah dan

memperbanyakkan amalan soleh, bukan semakin lalai dengan persiapan duniawi semata-

mata.

Perbetulkan semula niat dan matlamat kita beramal dan beribadah dalam Bulan Ramadan
bukan untuk tujuan duniawi melainkan ikhlas dalam mencari keredhaan dan keampunan
Allah SWT jua.

Dalam hal ini, Rasulullah SAW memberi peringatan jelas kepada kita melalui sabdanya:

Maksudnya: “Barangsiapa yang menjadikan dunia sebagai tujuan utamanya, Allah akan
mencerai-beraikan urusannya, menjadikan kefagiran selalu di depan matanya, dan dia
tidak akan memperoleh dunia kecuali apa yang telah ditetapkan untuknya. Tetapi
barangsiapa yang menjadikan akhirat sebagai niat utamanya, Allah akan mengumpulkan
urusannya, menjadikan kekayaan dalam hatinya, dan dunia akan datang kepadanya

dalam keadaan tunduk”. (Hadis riwayat Ibnu Majah)

SAUDARAKU YANG DIKASIHI SEKALIAN,

Di penghujung Ramadan ini, saya ingin mengajak saudara-saudara sekalian untuk
merenung hampir sebulan kita berada dalam Bulan Ramadan. Beberapa perkara yang
saya ingin tekankan;

1. Bermuhasabah di penghujung Ramadan. Renungilah hadis Rasulullah SAW

yang diriwayatkan dalam Musnad Ahmad:

Maksudnya: “Celakalah seorang hamba yang mendapati Bulan Ramadan, namun

dosanya tidak diampuni”.

Betapa ruginya sekiranya kita membiarkan Ramadan berlalu tanpa kita berusaha
untuk merebut peluang meraih keampunan Allah SWT. Oleh itu, di penghujung
Ramadan ini, teruslah menggandakan amalan, memperbanyakkan istighfar dan
memohon keampunan atas segala kelalaian dan dosa yang telah kita lakukan.

2. Teruslah berusaha mencari lailatulgadr selagimana kita masih berada dalam

Bulan Ramadan ini. la malam yang lebih baik daripada seribu bulan.

3. Meningkatkan Amal Selepas Ramadan. Ramadan seharusnya menjadi titik
perubahan dalam kehidupan kita. Jika sepanjang bulan ini kita mampu menjaga
solat, memperbanyakkan sedekah, serta menahan diri dari perkara yang sia-sia,
maka mengapa tidak kita teruskan amalan-amalan ini selepas Ramadan?

Janganlah kita menjadi seperti mereka yang hanya rajin beribadah di bulan
Ramadan tetapi kembali lalai selepasnya. Tanda diterimanya ibadah Ramadan kita
ialah apabila kita terus berusaha untuk istigamah dalam beribadah sepanjang

tahun.

4. Menghidupkan Syawal dengan Ketaatan. Selepas Ramadan, kita akan
menyambut Hari Raya Aidilfitri. Namun, janganlah kita cemarkan kemenangan ini
dengan perbuatan yang melalaikan dan tabiat buruk seperti meninggalkan solat,
bercakap perkara sia-sia, atau bermewah-mewah dalam perayaan tanpa
mengingati golongan fakir miskin. Sambutlah Syawal dengan penuh kesyukuran,

tetap menjaga adab serta terus beramal dengan kebaikan.

Saya teringat ungkapan Ibn Rajab al-Hanbali dalam Lataif al-Ma arif, “bagaimana mungkin
air mata seorang mukmin tidak mengalir sebab berpisah dengan Bulan Ramadan
sedangkan dia tidak tahu apakah masih ada sisa umur baginya untuk berjumpa lagi

dengan Ramadan”.

SAUDARAKU YANG DIKASIHI,
Seperkara lagi yang saya ingin ingatkan kepada saudara-saudara sekalian ialah untuk
membayar zakat bagi yang belum menunaikannya. Inilah salah satu daripada Rukun Islam

yang wajib kita laksanakan dan semoga dengannya akan memberi sedikit kegembiraan

kepada insan-insan yang memerlukan terutamanya dalam menyambut Aidilfitri. Sebuah

hadis menyatakan:

Maksudnya: “Rasulullah SAW mewajibkan zakat fitrah sebagai penyuci bagi orang yang
berpuasa daripada perbuatan sia-sia dan perkataan keji, serta sebagai makanan bagi
orang miskin. Barangsiapa yang menunaikannya sebelum solat (hari raya), maka
zakatnya diterima, dan barangsiapa yang menunaikannya selepas solat (hari raya), maka
ia dianggap sebagai sedekah biasa”. (Hadis riwayat Abu Dawud, Ibnu Majah)

Ketika ini juga, mungkin sudah ramai yang telah dan akan memulakan perjalanan untuk
pulang ke kampung halaman bagi menyambut Aidilfitri. Suka saya berpesan kepada
saudara-saudara sekalian untuk membuat persiapan secukupnya pada diri dan
kenderaan dan pandulah dengan berhati-hati serta bertanggungjawab. Kita berkewajipan

memelihara nyawa sendiri, keluarga dan nyawa orang lain.

Mulakan perjalanan dengan doa kerana Allah SWT jualah sebaik-baik pemelihara dan
sebaik-baik tempat untuk kita sandarkan harapan. Sentiasa sabar, tenang dan berakhlak
ketika di jalan raya. Jangan jadikan jalan raya tempat menunjukkan kehebatan dan ego

masing-masing.

Peringatan ini juga bertepatan dengan sambutan Hari JPJ ke-79 yang akan disambut pada
1 April 2025. Semoga kita semua terus memelihara hubungan dengan Allah SWT dan
hubungan sesama manusia dalam masa yang sama tetap patuh pada undang-undang

dan peraturan yang telah ditetapkan di negara kita.

Justeru, mengakhiri khutbah pada hari ini, saya tinggalkan beberapa pesanan;

Pertama: Perbetulkan semula niat dan matlamat kita beramal dan beribadah semata-
mata kerana Allah SWT.

Kedua: Banyakkan bermuhasabah atas setiap amalan yang telah kita usahakan
sepanjang Ramadan.

Ketiga: Lakukan persiapan yang sebaiknya terhadap diri dan kenderaan sebelum
memulakan perjalanan ke kampung dan pastinya, berdoalah supaya Allah SWT menjaga

dan memberi perlindungan di mana-mana sahaja kita berada.

Renungkanlah firman Allah SWT dalam Surah al-Baiyinah ayat 7:

L{OL¥ J\Sﬂfﬁij ARSI

Maksudnya: “Sesungguhnya orang-orang yang beriman dan beramal soleh, mereka
itulah sebaik-baik makhluk”.

KHUTBAH KEDUA

Ya Allah! Ampunilah segala dosa kami. Bantulah umat Islam yang tertindas di mana-mana
jua terutamanya buat saudara kami di Palestin. Ya Allah! Berilah mereka kekuatan dan
kemenangan dalam menghadapi musuh, Sesungguhnya hanya Engkau Yang Maha
Berkuasa. Ya Allah! Perbaikilah segala urusan kami dan urusan-urusan yang memberi
kebaikan kepada umat Islam. Satukanlah hati kami seluruh umat Islam dan singkirkanlah
perpecahan yang timbul dalam kalangan kami. Ya Allah! Limpahkanlah rahmat-Mu ke atas
kami dan jangan jadikan kami termasuk orang-orang yang terhalang dari nikmat-Mu. Ya
Allah! Angkatlah dan jauhkan kami dari kemurkaan-Mu, marabahaya, bala bencana,
kesengsaraan, kemarau, banijir, kezaliman, kesesatan, gempa bumi, angin ribut yang
membinasa, kejahilan, baik yang nyata mahupun yang tersembunyi. Ya Allah! Bimbinglah
kami ke jalan yang Engkau redhai. Hanya kepada-Mu jua Ya Allah, tempat kami mengadu

dan memohon pertolongan.

